
Grunnþættir menntunar  

Í aðalnámskrá eru settir fram sex áhersluþættir í skólastarfi sem líta má á sem grunnþætti 

menntunar. Þessir grunnþættir snúast um áherslur sem allt skólastarf á öllum skólastigum á að 

hverfast um.  

Öll teymi vinna með grunnþætti menntunar og flétta því inn í þemu og skipulag 

kennsluáætlana sinna.  

 

Sköpun - skapandi hugsun er bráðnauðsynlegur þáttur í öllu námi. Stuðst er við fjölbreyttar 

kennsluaðferðir og vinnubrögð. Skipulag er opið og sveigjanlegt. Ýtt er undir forvitni, 

spurningar og heilabrot. Skólinn er ekki bundinn innan skólastofunnar heldur er leitast við að 

nýta náttúrulegt umhverfi, söfn, menningarstofnanir leiksýningar, myndlistarsýningar ofl þar 

sem má sækja fróðleik og veita nemendum innblástur í tengslum við ýmis viðfangsefni.  

Heilbrigði og velferð snýst um líkamlega, andlega og félagslega heilsu í gegnum allt 

skólastarfið. Heilbrigði og velferð nær einnig til mannréttinda, efnahagsmála og stjórnmála.  

Jafnrétti er grundvallarregla í íslensku samfélagi og fléttast það inn í nám og kennslu allt 

skólaárið. Í skólanum okkar eru nemendur með ólíkan bakgrunn og ólíkar þarfir og er 

hlutverk kennara að mæta þörfum hvers nemanda. Við tökum margbreytileikanum fagnandi. 

Skólinn hefur innleitt Barnasáttmála sameinuðu þjóðanna og erum við nú Réttindaskóli 

UNICEF.  

Læsi er sá hluti náms sem fylgir okkur alla daga, öllum stundum og nær yfir marga færni 

þætti, eiginlegur lestur, samskipti, samvinna, miðlun upplýsinga, að lesa í aðstæður, setja sig í 

spor annarra, skipta um skoðun o.fl. Í raun má segja að læsi sé úrvinnsla á því sem við sjáum 

og skynjum. Að því sögðu fléttast nám og kennsla í læsi inn í skólastarfið með ýmsum hætti.  

Lýðræði er mikilvægt á vettvangi skólans og við ræktum það viðhorf að samfélag eigi að 

vera lýðræðislegt. Það er hlutverk okkar fullorðinna sem koma að kennslu og uppeldi barna 

að kenna þeim að bera virðingu fyrir hvort öðru, hlusta á hvort annað og virða skoðanir hvers 

annars.  

https://www.adalnamskra.is/studningsefni/grunnthaettir-menntunar
https://www.adalnamskra.is/studningsefni/grunnthaettir-menntunar


Sjálfbærni er heildræn nálgun þar sem tillit er tekið til allra þátta sjálfbærs samfélags með 

skilningi á jafnvægi vistkerfa, líffræðilegum fjölbreytileika, nýtingu auðlinda, loftslagi og 

velferð. Við ræðum um mikilvægi þess að bera virðingu fyrir umhverfi okkar og náttúru.  

 


